REZIME RADA

Optimalizacija tehnoekonomskih parametara tehnoloških faza rada u jami ''Omazići'' je, za razliku od ustaljene prakse poduzimanja mjera samo u tehnološkim fazama koje prave trenutni problem, novi pristup ovom problemu na našem području.

Uvodi se metodologija optimalizacije tehnoekonomskih parametara tehnoloških faza rada u jami sa modelom identifikacije tzv. ''uskih grla'', procjena eventualnog ulaganja i načina otklanjanja ovih ''uskih grla'' te uvođenje sistema upravljanja tehnološkim procesom proizvodnje na novi način koji omogućava praćenje projektovanih parametara.

U metodologiji izrade ovog rada korišten je savremeni pristup baziran na novim naučnim dostignućima, izvršena je detaljna analiza svake od tehnoloških faza, izvršena su detaljna mjerenja pojedinih tehnoloških faza, u obzir su uzeti najsitniji troškovi te predviđeni svi mogući detalji troškova u pojedinoj tehnološkoj fazi. U dosadašnjim radovima koji su slični ovome korištena je metodologija površnog, odnosno ''ad hoc'' pristupa rješavanja pomenutih problema.

Utvrđeno stanje troškova na primjeru jame ''Omazići'' te realizacija dalje modernizacije svih tehnoloških faza rada i smanjivanje teškog fizičkog rada, odnosno dovođenje fizičkog rada u prihvatljive okvire ukazuju da se određenim ulaganjima može da postigne povećanje produktivnosti rada, odnosno da se poveća proizvodni kapacitet jame te time i jamski učinak.

Za postojeće rudnike, kakav je odabrani rudnik, odnosno jama ''Omazići'', pogodno je vršiti modernizaciju tehnoloških faza rada čime se vrši i  optimalizacija tehnoekonomskih parametara. Time se poboljšavaju odnosi rashodovnog i prihodovnog dijela troškova, a produktivnost rada raste do modernih, naučno utvrđenih parametara.

Uvođenje modela optimalizacije tehnoekonomskih parametara tehnoloških faza u jami ''Omazići'' može obezbjediti sigurnije, pouzdanije i efikasnije tehnološke faze rada u podzemnim rudnicima uglja.
